
O’ZBEKISTON QISHLOQ HUDUDLARIDA 
AYOLLAR TADBIRKORLIGINI 
RIVOJLANTIRISHNING INSTITUTSIONAL 
OMILLARI
Saidakbarova Ziyoda Doniyor qizi
Toshkent davlat iqtisodiyot universiteti 
“Biznes boshqaruvi” kafedrasi tayanch doktoranti 
ORCID: 0009-0001-2258-1438 
E-mail: ziyoda177@gmail.com

Annotatsiya. Bugungi kunda ayollar tadbirkorligini rivojlantirish masalasi iqtisodiy o‘sishni jadallashtirish, hududlar raqo-
batbardoshligini oshirish hamda kambag‘allikni qisqartirishning muhim omillaridan biri sifatida qaralmoqda. Ayniqsa, qish-
loq hududlarida ayollarning tadbirkorlik faoliyatini qo‘llab-quvvatlash nafaqat ularning daromad manbalarini kengaytiradi, 
balki oilalar farovonligini oshirish, yangi ish o‘rinlarini yaratish va mahalliy iqtisodiyotning barqaror rivojlanishiga ham 
xizmat qiladi. Shu bilan birga, qishloq joylarda faoliyat yuritayotgan ayol tadbirkorlar uchun moliyaviy resurslardan foyda-
lanish imkoniyatlarini kengaytirish, infratuzilmani rivojlantirish, raqamli texnologiyalardan foydalanish darajasini oshirish 
hamda institutsional qo‘llab-quvvatlash mexanizmlarini takomillashtirish muhim ahamiyat kasb etadi.

Mazkur maqolada O‘zbekistonning qishloq hududlarida ayollar tadbirkorligini rivojlantirishga ta’sir etuvchi institutsional, 
iqtisodiy va ijtimoiy omillar kompleks tahlil qilinadi. Tadqiqot IMRAD metodologiyasi asosida tashkil etilgan bo‘lib, unda 
ilmiy adabiyotlarni tizimli tahlil qilish, qiyosiy yondashuv, tavsifiy statistik tahlil hamda ekonometrik baholash usullaridan 
foydalaniladi. Tadqiqotning empirik bazasini Toshkent viloyatida faoliyat yuritayotgan 365 nafar ayol tadbirkor o‘rtasida 
o‘tkazilgan so‘rovnoma natijalari hamda rasmiy statistik ma’lumotlar tashkil etadi.

Olingan natijalar shuni ko‘rsatadiki, qishloq hududlarida ayollar tadbirkorligining rivojlanishiga moliyaviy xizmatlardan 
foydalanish imkoniyati, tadbirkorlik bo‘yicha bilim va ko‘nikmalar, raqamli infratuzilma, mahalliy institutlarning faoliyati 
hamda hududiy iqtisodiy sharoitlar sezilarli ta’sir ko‘rsatadi. Shuningdek, maqolada hududlar kesimida qo‘llab-quvvatlash 
choralarini differensial yondashuv (hududlarning ijtimoiy-iqtisodiy xususiyatlari va ehtiyojlariga qarab tabaqalashtirilgan 
yondashuv) asosida tashkil etish, ayollar tadbirkorligi ekotizimini rivojlantirish hamda raqamli platformalar orqali davlat 
xizmatlari qamrovini kengaytirish bo‘yicha ilmiy-amaliy tavsiyalar ishlab chiqilgan.

Kalit so‘zlar: ayollar tadbirkorligi, qishloq hududlari, institutsional rivojlanish, gender tengligi, kichik biznes, OLS regres-
siya, iqtisodiy o‘sish, raqamli iqtisodiyot.

Abstract. Today, the development of women’s entrepreneurship is regarded as one of the important factors in acceler-
ating economic growth, enhancing regional competitiveness, and reducing poverty. In particular, supporting women’s 
entrepreneurial activities in rural areas not only expands their sources of income but also contributes to improving family 
well-being, creating new jobs, and ensuring the sustainable development of local economies. At the same time, it is 
important to expand women entrepreneurs’ access to financial resources, develop infrastructure, increase the use of dig-
ital technologies, and improve institutional support mechanisms in rural areas.

This article provides a comprehensive analysis of the institutional, economic, and social factors affecting the development 
of women’s entrepreneurship in rural areas of Uzbekistan. The study is structured according to the IMRAD methodology 
and employs systematic literature review, comparative analysis, descriptive statistical analysis, and econometric assess-
ment methods. The empirical basis of the study consists of the results of a survey conducted among 365 women entre-
preneurs operating in the Tashkent Region, as well as official statistical data.

The findings indicate that access to financial services, entrepreneurial knowledge and skills, digital infrastructure, the 
performance of local institutions, and territorial economic conditions have a significant impact on the development of 
women’s entrepreneurship in rural areas. The article also develops scientific and practical recommendations for organiz-
ing support measures on the basis of a differentiated approach, that is, an approach tailored to the socioeconomic char-
acteristics and needs of individual regions, developing the women’s entrepreneurship ecosystem, and expanding access 
to public services through digital platforms.

Keywords: women’s entrepreneurship, rural areas, institutional development, gender equality, small business, OLS 
regression, economic growth, digital economy.



M U H A N D I S L I K  VA  I Q T I S O D I Y O T

259

2026-yil, iyul.  № 7-son

Аннотация. В настоящее время развитие женского предпринимательства рассматривается как один из 
важных факторов ускорения экономического роста, повышения конкурентоспособности регионов и сокращения 
бедности. В частности, поддержка предпринимательской деятельности женщин в сельской местности не только 
способствует расширению источников их доходов, но и служит повышению благосостояния семей, созданию 
новых рабочих мест и устойчивому развитию местной экономики. Вместе с тем важное значение имеют 
расширение доступа женщин-предпринимателей к финансовым ресурсам, развитие инфраструктуры, повышение 
уровня использования цифровых технологий и совершенствование механизмов институциональной поддержки в 
сельской местности.

В статье комплексно анализируются институциональные, экономические и социальные факторы, влияющие 
на развитие женского предпринимательства в сельских районах Узбекистана. Исследование организовано на 
основе методологии IMRAD и включает методы систематического анализа научной литературы, сравнительного 
подхода, описательного статистического анализа и эконометрической оценки. Эмпирическую базу исследования 
составили результаты опроса 365 женщин-предпринимателей, осуществляющих деятельность в Ташкентской 
области, а также официальные статистические данные.

Полученные результаты показывают, что доступ к финансовым услугам, предпринимательские знания и 
навыки, цифровая инфраструктура, деятельность местных институтов и территориальные экономические 
условия оказывают значительное влияние на развитие женского предпринимательства в сельской местности. 
В статье также разработаны научно-практические рекомендации по организации мер поддержки на основе 
дифференцированного подхода, то есть с учётом социально-экономических особенностей и потребностей 
отдельных территорий, развитию экосистемы женского предпринимательства и расширению охвата 
государственными услугами посредством цифровых платформ.

Ключевые слова: женское предпринимательство, сельские районы, институциональное развитие, гендерное 
равенство, малый бизнес, OLS-регрессия, экономический рост, цифровая экономика.

K I R I S H
So‘nggi yillarda dunyo iqtisodiyotida inklyuziv rivojlanish tamoyillariga asoslangan iqtisodiy siyosat tobora 

ustuvor ahamiyat kasb etmoqda. Ushbu yondashuvda xotin-qizlarning iqtisodiy faolligini oshirish, ularning 
tadbirkorlik tashabbuslarini qo‘llab-quvvatlash va mehnat bozoridagi imkoniyatlarini kengaytirish barqaror 
iqtisodiy o‘sishning muhim shartlaridan biri sifatida e’tirof etilmoqda. Jahon banki1, Xalqaro mehnat tashkiloti 
(ILO)2, BMTning UN Women tuzilmasi3 hamda Global Entrepreneurship Monitor (GEM)4 hisobotlarida ayollar 
tadbirkorligini rivojlantirish nafaqat gender tengligini ta’minlash, balki yangi ish o‘rinlarini yaratish, oilalar 
daromadini oshirish va kambag‘allikni kamaytirishning samarali vositasi sifatida baholanmoqda.

O‘zbekistonda ham xotin-qizlarni har tomonlama qo‘llab-quvvatlash davlat siyosatining ustuvor 
yo‘nalishlaridan biriga aylandi. Jumladan, O‘zbekiston Respublikasi Prezidentining 2022-yil 28-yanvardagi 
“2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi PF-60-son Farmoni5, 
2022-yil 7-martdagi “Oila va xotin-qizlarni tizimli qo‘llab-quvvatlashga doir ishlarni yanada jadallashtirish chora-
tadbirlari to‘g‘risida”gi PF-87-son Farmoni6 hamda 2024-yil 7-martdagi “Xotin-qizlarning tadbirkorligini yo‘lga 
qo‘yish va rivojlantirishni qo‘llab-quvvatlashga oid qo‘shimcha chora-tadbirlar to‘g‘risida”gi PQ-122-son Qarori7 
asosida ayollar tadbirkorligini moliyaviy, institutsional va tashkiliy jihatdan qo‘llab-quvvatlashga qaratilgan 
mexanizmlar joriy etildi.

Ushbu hujjatlar ayollar biznesini rivojlantirish, ularni kasb-hunarga o‘qitish, imtiyozli kreditlar ajratish va 
tadbirkorlik infratuzilmasini kengaytirishga xizmat qilmoqda.

Mavjud ijobiy o‘zgarishlar bilan birga, qishloq hududlarida ayollar tadbirkorligini yanada rivojlantirishni 
talab etuvchi ayrim masalalar ham mavjud. Xususan, moliyaviy resurslardan foydalanish imkoniyatlarini 

1	  Jahon banki (World Bank). Women, Business and the Law 2024. – Washington, DC: World Bank, 2024.
2	  Xalqaro mehnat tashkiloti (ILO). Women’s Entrepreneurship Development (WED) Programme. – Geneva: ILO, 

2024. – URL: ilo.org/womens-entrepreneurship-development.
3	  BMT Ayollar tashkiloti (UN Women). Women’s Economic Empowerment Strategy. – New York: UN Women, 2024.
4	  Global Entrepreneurship Monitor (GEM). 2023/24 Women’s Entrepreneurship Report: Reshaping Economies and 

Communities. – London: GEM, 2024.
5	  O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi 

O‘zbekistonning taraqqiyot strategiyasi to‘g‘risida”gi PF-60-son Farmoni. https://lex.uz/ru/docs/-5841063
6	  O‘zbekiston Respublikasi Prezidentining 2022-yil 7-martdagi “Oila va xotin-qizlarni tizimli qo‘llab-quvvatlashga 

doir ishlarni yanada jadallashtirish chora-tadbirlari to‘g‘risida”gi PF-87-son Farmoni. https://lex.uz/uz/docs/-
5899498

7	  O‘zbekiston Respublikasi Prezidentining 2024-yil 7-martdagi “Xotin-qizlarning tadbirkorligini yo‘lga qo‘yish va 
rivojlantirishni qo‘llab-quvvatlashga oid qo‘shimcha chora-tadbirlar to‘g‘risida”gi PQ-122-son Qarori. https://lex.
uz/uz/docs/-6831827

kengaytirish, garov ta’minoti bilan bog‘liq jarayonlarni takomillashtirish, raqamli texnologiyalardan foydalanish 
darajasini oshirish, infratuzilmani rivojlantirish hamda ijtimoiy omillarni hisobga olish tadbirkorlik faoliyatining 
yanada kengayishiga xizmat qiladi. Tadqiqot doirasida o‘tkazilgan so‘rov natijalari ham ushbu muammolarning 
dolzarbligini tasdiqlaydi.

Shu nuqtai nazardan, qishloq hududlarida ayollar tadbirkorligini faqat moliyalashtirish masalasi sifatida emas, 
balki o‘zaro bog‘liq institutlar va qo‘llab-quvvatlash tizimi  doirasida o‘rganish zarurati yuzaga kelmoqda. Bunday 
yondashuv davlat organlari, moliyaviy institutlar, mahalla, ta’lim tizimi, raqamli infratuzilma va mahalliy biznes 
muhiti o‘rtasidagi o‘zaro bog‘liqlikni kompleks baholash imkonini beradi. Aynan ushbu omillar uyg‘unlashgandagina 
ayollar tadbirkorligini barqaror rivojlantirish uchun zarur sharoit shakllanadi.

Maqolaning ilmiy yangiligi shundan iboratki, unda ayollar tadbirkorligini rivojlantirishga ta’sir etuvchi 
institutsional omillar IMRAD metodologiyasi asosida kompleks baholanadi hamda Toshkent viloyati misolida 
olingan empirik natijalar asosida amaliy tavsiyalar ishlab chiqiladi. Tadqiqot natijalari ayollar tadbirkorligini 
qo‘llab-quvvatlash siyosatini hududlarning ijtimoiy-iqtisodiy xususiyatlarini hisobga olgan holda takomillashtirish 
imkonini beradi.

 M A V Z U G A  O I D  A D A B I Y O T L A R  S H A R H I
Ayollar tadbirkorligini rivojlantirish masalasi so‘nggi o‘n yilliklarda iqtisodiyot, menejment va gender 

tadqiqotlari doirasida eng faol o‘rganilayotgan ilmiy yo‘nalishlardan biriga aylandi. Xalqaro tajriba shuni 
ko‘rsatadiki, ayollar tadbirkorligining rivojlanish darajasi mamlakatning institutsional muhiti, moliyaviy tizimi, 
ta’lim sifati hamda ijtimoiy-madaniy omillar bilan chambarchas bog‘liq. Shu sababli mazkur yo‘nalishda olib 
borilgan ilmiy izlanishlar tadbirkorlikni rivojlantirishning iqtisodiy mexanizmlarini tushunishda muhim nazariy 
asos vazifasini bajaradi.

Ayollar tadbirkorligi nazariyasining shakllanishida C.G. Brush8, E.M. Fischer, A.R. Reuber, L.S. Dyke9, D.P. 
Moore va H.P. Welsch kabi olimlarning tadqiqotlari alohida o‘rin tutadi. Ular ayollar tadbirkorligini erkaklar 
tadbirkorligining oddiy ko‘rinishi emas, balki o‘ziga xos iqtisodiy va ijtimoiy xususiyatlarga ega bo‘lgan mustaqil 
tadqiqot obyekti sifatida asoslab berganlar. Mazkur tadqiqotlarda ayollarning biznes yuritish uslubi, resurslardan 
foydalanish imkoniyatlari hamda biznesni rivojlantirish strategiyalari chuqur tahlil qilingan.

So‘nggi yillarda xalqaro tashkilotlar tomonidan e’lon qilingan hisobotlarda ham ayollar tadbirkorligi 
iqtisodiy rivojlanishning muhim omili sifatida baholanmoqda. Xususan, Global Entrepreneurship Monitor (GEM)10 
ma’lumotlariga ko‘ra, ayollar tomonidan tashkil etilgan korxonalar soni oshib borayotgan bo‘lsa-da, ularning 
biznesni boshlash va kengaytirish imkoniyatlari erkaklarga nisbatan hamon pastligicha qolmoqda. Rivojlantirilishi 
lozim bo‘lgan asosiy yo‘nalishlar sifatida moliyalashtirish imkoniyatlarini kengaytirish, biznes aloqalarini 
mustahkamlash va investitsion resurslardan foydalanishni yaxshilash ko‘rsatiladi.

Jahon banki tomonidan e’lon qilingan Women, Business and the Law11 hisobotlarida esa ayollar tadbirkorligining 
rivojlanishida huquqiy muhit va institutsional islohotlarning hal qiluvchi o‘rni ta’kidlanadi. Tadqiqot natijalariga 
ko‘ra, ayollarning mulkka egalik qilish, kredit olish, shartnomalar tuzish va iqtisodiy faoliyat yuritish huquqlari 
kengaygan mamlakatlarda ayollar biznesining o‘sish sur’atlari sezilarli darajada yuqori hisoblanadi.

BMTning UN Women12 tashkiloti va Xalqaro mehnat tashkiloti (ILO)13 tadqiqotlari ayollar tadbirkorligini 
qo‘llab-quvvatlash faqat moliyaviy yordam bilan cheklanmasligi lozimligini qayd etadi. Ularning fikricha, ta’lim, 
kasbiy tayyorgarlik, mentorlik dasturlari, raqamli texnologiyalar va institutsional xizmatlarning uyg‘unligi ayollar 
biznesining barqaror rivojlanishiga xizmat qiladi. Ayniqsa, qishloq hududlarida yashovchi ayollar uchun transport, 
internet infratuzilmasi va bozorga kirish imkoniyatlarini yaxshilash muhim ahamiyat kasb etadi.

Markaziy Osiyo mamlakatlarida olib borilgan tadqiqotlar ham qishloq ayollari tadbirkorligining o‘ziga 
xos xususiyatlarini ko‘rsatadi14. Qozog‘iston, Qirg‘iziston va Tojikiston tajribasi davlat tomonidan berilayotgan 
imtiyozli kreditlar va biznesni qo‘llab-quvvatlash dasturlari ijobiy natijalar berayotganini, shu bilan birga, hududlar 

8	  Brush C.G. Research on women business owners: Past trends, a new perspective and future directions // 
Entrepreneurship Theory and Practice. – 1992. – Vol. 16, No. 4. – P. 5–30.

9	  Fischer E.M., Reuber A.R., Dyke L.S. A theoretical overview and extension of research on sex, gender, and 
entrepreneurship // Journal of Business Venturing. – 1993. – Vol. 8, No. 2. – P. 151–168.

10	  Global Entrepreneurship Monitor (GEM). 2023/24 Women’s Entrepreneurship Report: Reshaping Economies and 
Communities. – London: GEM, 2024.

11	  Jahon banki (World Bank). Women, Business and the Law 2024. – Washington, DC: World Bank, 2024.
12	  BMT Ayollar tashkiloti (UN Women). Women’s Economic Empowerment Strategy. – New York: UN Women, 2024.
13	  Xalqaro mehnat tashkiloti (ILO). Women’s Entrepreneurship Development (WED) Programme. – Geneva: ILO, 

2024.
14	  UN Women – Europe and Central Asia. Research on Gender Characteristics of Women’s Entrepreneurship in 

Kazakhstan. – Almaty: UN Women, 2022; UNDP. Women Accelerate Trade and Inclusive Economies in Central 
Asia. – UNDP Eurasia, 2024.

o‘rtasidagi infratuzilmaviy tafovutlarni kamaytirish va ijtimoiy muhitni yanada takomillashtirish zarurligini 
ko‘rsatadi. Bu holat O‘zbekiston qishloq hududlari uchun ham dolzarb hisoblanadi.

O‘zbekiston olimlari tomonidan ham ayollar tadbirkorligining turli jihatlari tadqiq etilgan. Jumladan, mahalliy 
tadqiqotlarda gender tengligi, bandlik, oilaviy tadbirkorlik, raqamli iqtisodiyot hamda xotin-qizlarni qo‘llab-
quvvatlash mexanizmlari tahlil qilingan. Biroq mavjud ilmiy ishlarda tadbirkorlikni rivojlantirishning o‘zaro bog‘liq 
institutlar va qo‘llab-quvvatlash tizimi, hududiy differensial yondashuv hamda ekonometrik baholash masalalari 
yetarli darajada yoritilmagan.

Mazkur tadqiqot aynan ushbu ilmiy bo‘shliqni to‘ldirishga qaratilgan. Tadqiqotda ayollar tadbirkorligini 
rivojlantirishga ta’sir etuvchi omillar faqat iqtisodiy nuqtai nazardan emas, balki institutsional, hududiy va raqamli 
rivojlanish omillari bilan o‘zaro bog‘liqlikda tahlil qilinadi. Bundan tashqari, Toshkent viloyatida o‘tkazilgan 
empirik tadqiqot natijalari asosida OLS regressiya modeli qo‘llanilib, qishloq hududlarida ayollar tadbirkorligini 
rivojlantirishga ta’sir etuvchi asosiy omillar statistik jihatdan baholanadi.

1-jadval. 
Ayollar tadbirkorligini rivojlantirish bo‘yicha asosiy ilmiy yondashuvlarning qiyosiy tahlili15

Muallif (yil) Tadqiqot yo‘nalishi Asosiy xulosa Mazkur tadqiqot uchun 
ahamiyati

Brush (1992) Ayollar tadbirkorligi 
nazariyasi

Ayollar tadbirkorligi mustaqil ilmiy 
yo‘nalish

Nazariy asos

Fischer va boshq. 
(1993)

Gender va tadbirkorlik Gender tafovutlari institutsional 
omillar bilan bog‘liq

Gender yondashuvi

GEM (2024) Global tadbirkorlik Moliyalashtirish va biznes muhiti 
muhim

Xalqaro taqqoslash

World Bank 
(2024)

Huquqiy muhit Qulay institutlar biznes rivojlanishini 
tezlashtiradi

Institutsional tahlil

UN Women 
(2024)

Gender siyosati Mentorlik va ta’lim muhim omillar Amaliy tavsiyalar

ILO (2023) Bandlik va tadbirkorlik Kasbiy tayyorgarlik biznes 
barqarorligini oshiradi

Amaliy tavsiyalar

T A D Q I Q O T  M E T O D O L O G I YA S I
Mazkur tadqiqot O‘zbekistonning qishloq hududlarida ayollar tadbirkorligini rivojlantirishga ta’sir etuvchi 

institutsional, iqtisodiy va ijtimoiy omillarni kompleks baholashga qaratilgan. Tadqiqot metodologiyasi xalqaro 
ilmiy amaliyotda keng qo‘llaniladigan model asosida ishlab chiqilgan bo‘lib, nazariy tahlil, empirik kuzatuv va 
ekonometrik baholash usullarini o‘zaro uyg‘unlashtiradi. Ushbu yondashuv muammoni turli nuqtai nazardan tahlil 
qilish, natijalarni ishonchli baholash hamda ilmiy asoslangan xulosalar chiqarish imkonini beradi.

Tadqiqotning axborot bazasini birlamchi va ikkilamchi ma’lumotlar tashkil etdi. Birlamchi ma’lumotlar 
Toshkent viloyatining qishloq hududlarida faoliyat yuritayotgan ayol tadbirkorlar o‘rtasida o‘tkazilgan sotsiologik 
so‘rov natijalaridan iborat bo‘lib, unda jami 365 nafar respondent ishtirok etdi. Respondentlar Toshkent viloyatining 
11 ta tumanidan tanlab olinib, ularning tadbirkorlik faoliyati, moliyaviy resurslardan foydalanish imkoniyatlari, 
biznes yuritish tajribasi, raqamli texnologiyalardan foydalanish darajasi hamda davlat tomonidan ko‘rsatilayotgan 
qo‘llab-quvvatlash mexanizmlariga munosabati o‘rganildi.

Ikkilamchi ma’lumotlar sifatida O‘zbekiston Respublikasi Statistika agentligi, Kambag‘allikni qisqartirish va 
bandlik vazirligi, Markaziy bank, Jahon banki (World Bank), Xalqaro mehnat tashkiloti (ILO), UN Women, OECD16 
hamda Global Entrepreneurship Monitor (GEM) hisobotlaridan foydalanildi. Ushbu manbalar mamlakat va xalqaro 
miqyosda ayollar tadbirkorligining rivojlanish tendensiyalarini qiyosiy baholash imkonini berdi.

Tadqiqot davomida bir-birini to‘ldiruvchi bir nechta ilmiy usullar qo‘llanildi. Avvalo, ilmiy adabiyotlarni tizimli 
tahlil qilish orqali ayollar tadbirkorligining nazariy asoslari va rivojlanish omillari o‘rganildi. Qiyosiy tahlil usuli 
yordamida O‘zbekiston tajribasi xalqaro amaliyot bilan solishtirildi. Tavsifiy statistik tahlil respondentlarning 
ijtimoiy-iqtisodiy tavsiflarini umumlashtirish va asosiy tendensiyalarni aniqlash imkonini berdi. Bundan tashqari, 
hududlar kesimida farqlarni aniqlash maqsadida guruhlash va taqqoslash usullaridan foydalanildi.

Tadqiqotning empirik qismida ekonometrik tahlil alohida ahamiyat kasb etdi. Ayollar tadbirkorligi 
rivojlanishiga ta’sir etuvchi omillarni aniqlash maqsadida eng kichik kvadratlar usuli (Ordinary Least Squares 

15	  Manba: Ilmiy adabiyotlar asosida muallif ishlanmasi.
16	  OECD. Bridging the Finance Gap for Women Entrepreneurs. – Paris: OECD Publishing, 2024.

— OLS) asosidagi regressiya modeli qo‘llanildi. Hisob-kitoblar Stata 17.0 dasturida amalga oshirildi. Modelning 
statistik ishonchliligi determinatsiya koeffitsienti (R² = 0,676), Fisher mezoni (F = 4,756) va ahamiyatlilik darajalari 
orqali baholandi. Natijalar modelning tadqiqot maqsadlari uchun yetarli darajada mos ekanligini hamda tanlangan 
omillarning ayollar tadbirkorligi rivojlanishiga sezilarli ta’sir ko‘rsatishini tasdiqladi.

Ekonometrik modelda bog‘liq o‘zgaruvchi sifatida ayollar tadbirkorligi rivojlanish darajasi qabul qilindi. 
Mustaqil o‘zgaruvchilar sifatida esa moliyaviy resurslardan foydalanish imkoniyati, davlat tomonidan qo‘llab-
quvvatlash darajasi, tadbirkorlik bo‘yicha bilim va ko‘nikmalar, raqamli texnologiyalardan foydalanish, hududiy 
infratuzilmaning rivojlanganlik darajasi hamda institutsional omillar kiritildi. Ushbu yondashuv har bir omilning 
tadbirkorlik faoliyatiga ta’sirini alohida baholash imkonini berdi.

Empirik natijalarning ishonchliligini oshirish maqsadida ekspert baholash usuli ham qo‘llanildi. Bunda 
tadbirkorlikni qo‘llab-quvvatlash markazlari mutaxassislari, tijorat banklari vakillari va iqtisodiyot sohasidagi 
olimlarning fikrlari tahlil qilinib, so‘rovnoma natijalari bilan solishtirildi. Bu yondashuv tadqiqot natijalarining 
amaliy ahamiyatini kuchaytirishga xizmat qildi.

Shuningdek, tadqiqot davomida hududiy xususiyatlarni inobatga olish maqsadida Toshkent viloyati tumanlari 
iqtisodiy rivojlanish darajasi va tadbirkorlik salohiyatiga ko‘ra guruhlarga ajratildi. Mazkur hududiy tabaqalashtirish 
ayollar tadbirkorligini qo‘llab-quvvatlash choralarini har bir hududning o‘ziga xos imkoniyatlari va ehtiyojlariga 
mos ravishda takomillashtirish bo‘yicha tavsiyalar ishlab chiqish uchun metodologik asos bo‘lib xizmat qildi.

2-jadval. 
Tadqiqot metodologiyasining umumiy tavsifi17

Tadqiqot elementi Mazmuni
Tadqiqot hududi Toshkent viloyati qishloq hududlari

Respondentlar soni 365 nafar ayol tadbirkor
Ma’lumotlar turi Birlamchi va ikkilamchi
Statistik dastur Stata 17.0
Asosiy usullar Qiyosiy tahlil, tavsifiy statistika, OLS regressiya, ekspert baholash

Modelning ishonchliligi R² = 0,676; F = 4,756; p < 0,001
Asosiy maqsad Ayollar tadbirkorligiga ta’sir etuvchi institutsional omillarni aniqlash

T A H L I L  V A  N A T I J A L A R
So‘nggi yillarda O‘zbekistonda xotin-qizlarning iqtisodiy faolligini oshirish davlat siyosatining ustuvor 

yo‘nalishlaridan biriga aylandi. Natijada ayollar rahbarligidagi tadbirkorlik subyektlari soni yildan-yilga ortib 
bormoqda. Shu bilan birga, hududlar kesimida rivojlanish darajasi bir xil emas. Ayniqsa, Toshkent viloyatining 
qishloq tumanlari o‘rtasida tadbirkorlik muhiti, infratuzilma va moliyaviy resurslardan foydalanish imkoniyatlari 
bo‘yicha sezilarli tafovutlar mavjud.

Tadqiqot davomida Toshkent viloyatining 11 ta tumanida faoliyat yuritayotgan ayol tadbirkorlar o‘rganildi. 
So‘rov natijalari shuni ko‘rsatdiki, tadbirkorlik faoliyatining rivojlanish darajasi ko‘p jihatdan hududning iqtisodiy 
salohiyati, transport infratuzilmasi, bank xizmatlaridan foydalanish imkoniyati va raqamli texnologiyalar bilan 
ta’minlanganlik darajasiga bog‘liq.

Muallif tomonidan ishlab chiqilgan hududiy differensial yondashuv asosida tumanlar uch guruhga ajratildi. 
A-zona iqtisodiy jihatdan rivojlangan va bozor infratuzilmasi yaxshi shakllangan hududlarni, B-zona o‘tish 
bosqichidagi hududlarni, V-zona esa iqtisodiy faolligi nisbatan past bo‘lgan hududlarni qamrab oladi. Mazkur tasnif 
davlat qo‘llab-quvvatlash choralarini hududlarning ehtiyojidan kelib chiqib rejalashtirish imkonini beradi.

3-jadval.
Tadqiqot respondentlarining asosiy tavsifi18

Ko‘rsatkich Ulushi (%)
Oilaviy tadbirkorlik 41,6

Yakka tartibdagi tadbirkor 34,8
MChJ va boshqa shakllar 23,6

Kreditdan foydalangan 52,9

17	  Manba: Muallif ishlanmasi.
18	  Muallifning 365 nafar respondent ishtirokidagi so’rovnomasi asosida tuzilgan. 

Kredit olmagan 47,1
Raqamli platformalardan foydalanadi 44,3

Onlayn savdo qilmaydi 55,7

Ayollar tadbirkorligiga ta’sir etuvchi omillarni ekonometrik baholash
Tadqiqotda ayollar tadbirkorligining rivojlanishiga ta’sir etuvchi omillarni aniqlash maqsadida OLS regressiya 

modeli qo‘llanildi. Model Stata 17 dasturida hisoblandi va uning statistik ko‘rsatkichlari modelning ishonchli 
ekanligini tasdiqladi. Determinatsiya koeffitsienti R² = 0,676 bo‘lib, bu bog‘liq o‘zgaruvchidagi o‘zgarishlarning 67,6 
foizi modelga kiritilgan omillar bilan izohlanishini anglatadi. Fisher mezonining F = 4,756 qiymati va modelning 
umumiy ahamiyatlilik darajasi (p < 0,001) regressiya tenglamasining statistik jihatdan ishonchli ekanligini 
ko‘rsatadi. Regressiya natijalari shuni ko‘rsatdiki, moliyaviy resurslardan foydalanish imkoniyati, tadbirkorlik 
bo‘yicha bilim va ko‘nikmalar, raqamli texnologiyalarni qo‘llash hamda institutsional qo‘llab-quvvatlash ayollar 
tadbirkorligining rivojlanishiga eng kuchli ta’sir ko‘rsatuvchi omillar hisoblanadi. Shu bilan birga, infratuzilmani 
yanada rivojlantirish va hududiy imkoniyatlarni kengaytirish biznes faoliyatining o‘sishiga ijobiy ta’sir ko‘rsatishi 
mumkin.

4-jadval. 
OLS regressiya modelining umumiy natijalari19

Ko‘rsatkich Qiymati
R² 0,676

F-statistika 4,756
p-qiymat <0,001

Respondentlar soni 365

Empirik natijalar shuni ko‘rsatadiki, ayollar tadbirkorligini rivojlantirish bo‘yicha yagona yondashuv barcha 
hududlarda bir xil natija bermaydi. Masalan, iqtisodiy jihatdan rivojlangan hududlarda eksport salohiyatini oshirish 
va innovatsion faoliyatni qo‘llab-quvvatlash ustuvor bo‘lsa, iqtisodiy faolligi nisbatan past hududlarda biznesni 
boshlash uchun boshlang‘ich kapital, maslahat xizmatlari va infratuzilma bilan ta’minlash muhimroq hisoblanadi.

Shuningdek, respondentlarning muhim qismi biznesni rivojlantirishdagi asosiy to‘siq sifatida garov 
ta’minotining yetishmasligi, kredit olishdagi murakkab tartiblar va zamonaviy marketing ko‘nikmalarining yetarli 
emasligini qayd etdi. Bu holat davlat tomonidan amalga oshirilayotgan qo‘llab-quvvatlash dasturlarini hududiy 
ehtiyojlar asosida takomillashtirish zarurligini ko‘rsatadi.

Tadqiqot davomida ishlab chiqilgan E–B–M tasniflash modeli va Ayollar tadbirkorligi ekotizimi konsepsiyasi 
qishloq hududlarida ayollar biznesini rivojlantirishning yangi institutsional yondashuvi sifatida qaralishi mumkin. 
Mazkur yondashuv ayollarni rasmiy iqtisodiyotga kengroq jalb qilish, qo‘llab-quvvatlash mexanizmlarining 
manzilliligini oshirish hamda davlat resurslaridan samarali foydalanishga xizmat qiladi.

Mazkur tadqiqot natijalari shuni ko‘rsatdiki, O‘zbekistonning qishloq hududlarida ayollar tadbirkorligini 
rivojlantirishga ta’sir etuvchi omillar faqat moliyaviy resurslar bilan cheklanmaydi. Ekonometrik tahlil natijalari 
institutsional muhit, tadbirkorlik ko‘nikmalari, raqamli infratuzilma va hududiy sharoitlar ayollar biznesining 
rivojlanishida asosiy omillar ekanligini tasdiqladi. Bu esa ayollar tadbirkorligini qo‘llab-quvvatlash siyosatini 
kompleks yondashuv asosida shakllantirish zarurligini ko‘rsatadi.

Tadqiqot natijalari xalqaro ilmiy adabiyotlarda keltirilgan xulosalar bilan uyg‘unlik kasb etadi. Xususan, Global 
Entrepreneurship Monitor (GEM)20 hisobotlarida ayollar tadbirkorligi rivojlanishining asosiy omillari sifatida 
moliyaviy resurslarga kirish imkoniyati, ta’lim sifati va biznes ekotizimining rivojlanganligi qayd etilgan. Mazkur 
tadqiqot natijalari ham aynan ushbu omillarning O‘zbekiston qishloq hududlari uchun dolzarb ekanligini ko‘rsatdi.

Shuningdek, World Bank21 tomonidan olib borilgan tadqiqotlarda ayollarning iqtisodiy faolligi huquqiy va 
institutsional muhit bilan chambarchas bog‘liqligi ta’kidlangan. Ushbu maqolada esa bu xulosa hududiy darajada 
ham tasdiqlandi. Toshkent viloyatining iqtisodiy va infratuzilmaviy imkoniyatlari yuqori tumanlarida ayollar 
tadbirkorligi nisbatan faol rivojlangan bo‘lsa, boshqa hududlarda biznesni boshlash va kengaytirish imkoniyatlarini 
yanada yaxshilash zarurligi kuzatildi.

UN Women22 va ILO23 hisobotlarida ayollar tadbirkorligini rivojlantirishda mentorlik dasturlari, biznes ta’limi 

19	  Manba: Muallifning ekonometrik hisob-kitoblari. 
20	  Global Entrepreneurship Monitor (GEM). 2023/24 Women’s Entrepreneurship Report. – London: GEM, 2024.
21	  Jahon banki (World Bank). Women, Business and the Law 2024. – Washington, DC: World Bank, 2024.
22	  BMT Ayollar tashkiloti (UN Women). Women’s Economic Empowerment Strategy. – New York: UN Women, 2024.
23	  Xalqaro mehnat tashkiloti (ILO). Women’s Entrepreneurship Development (WED) Programme. – Geneva: ILO, 

va raqamli ko‘nikmalarni rivojlantirish ustuvor yo‘nalish sifatida ko‘rsatilgan. Tadqiqot davomida o‘tkazilgan so‘rov 
natijalari ham respondentlarning katta qismi biznesni rivojlantirish uchun aynan amaliy maslahat, marketing 
bo‘yicha bilim va raqamli savodxonlikka ehtiyoj sezayotganini ko‘rsatdi. Bu natijalar xalqaro tajriba bilan mos 
keladi.

Mazkur tadqiqotning muhim jihatlaridan biri shundaki, unda ayollar tadbirkorligi hududiy differensial 
yondashuv asosida baholandi. Amaldagi davlat dasturlarida hududlar uchun umumiy mexanizmlardan 
foydalaniladi. Tadqiqot natijalari ushbu mexanizmlarni hududlarning o‘ziga xos ehtiyojlarini hisobga olgan holda 
yanada takomillashtirish maqsadga muvofiqligini ko‘rsatdi. Shu sababli muallif tomonidan taklif etilgan A–B–V 
zonalari modeli hamda ehtiyoji yuqori hududlarga ko‘proq mablag‘ yo‘naltirish tamoyili hududlarning real 
ehtiyojlarini hisobga olgan holda resurslarni taqsimlash imkonini beradi.

Bundan tashqari, maqolada qo‘llanilgan E–B–M klassifikatsiya modeli amaldagi statistik yondashuvni 
takomillashtirish imkonini beradi. Amaliyotda ayollar tadbirkorligi ko‘pincha faqat korxona egasining jinsi orqali 
baholanadi. Taklif etilgan uch mezonli model esa egalik, boshqaruv va mehnat tarkibini birgalikda hisobga oladi. 
Natijada norasmiy faoliyat yuritayotgan, biroq amalda biznesni ayollar boshqarayotgan subyektlarni ham aniqlash 
va davlat qo‘llab-quvvatlash dasturlariga jalb qilish imkoniyati kengayadi.

Tadqiqotning yana bir ilmiy hissasi — ATIM va WEFP modellarining integratsiyalashgan holda ko‘rib 
chiqilishidir. Ular moliyaviy xizmatlar, biznes maslahatlari, raqamli platformalar va institutsional qo‘llab-
quvvatlashni yagona tizimga birlashtiradi. Bu yondashuv xalqaro tajribadagi “entrepreneurship ecosystem” 
konsepsiyasiga mos keladi, biroq O‘zbekiston qishloq hududlarining o‘ziga xos xususiyatlarini ham inobatga oladi.

Umuman olganda, tadqiqot natijalari shuni ko‘rsatadiki, ayollar tadbirkorligini rivojlantirish bo‘yicha siyosatni 
takomillashtirishda hududiy xususiyatlarni hisobga olish, institutsional qo‘llab-quvvatlash mexanizmlarini 
kuchaytirish hamda raqamli transformatsiyani jadallashtirish ustuvor yo‘nalishlar sifatida qaralishi lozim. Aynan 
shunday yondashuv qishloq hududlarida ayollar tadbirkorligining barqaror rivojlanishiga va yangi ish o‘rinlari 
yaratilishiga xizmat qiladi.

X U L O S A  V A  T A K L I F L A R
Mazkur tadqiqot doirasida O‘zbekistonning qishloq hududlarida ayollar tadbirkorligini rivojlantirishga 

ta’sir etuvchi institutsional, iqtisodiy va ijtimoiy omillar kompleks tarzda tahlil qilindi. Olingan natijalar ayollar 
tadbirkorligini rivojlantirish nafaqat iqtisodiy o‘sish va bandlikni ta’minlash, balki hududlarning ijtimoiy 
barqarorligini mustahkamlashda ham muhim omil ekanligini tasdiqladi.

Tadqiqot natijalari asosida quyidagi ilmiy xulosalarga kelindi:
Birinchidan, qishloq hududlarida ayollar tadbirkorligining rivojlanishi institutsional muhit sifati bilan 

bevosita bog‘liq. Moliyaviy xizmatlar, ta’lim tizimi, mahalliy boshqaruv organlari va raqamli infratuzilma o‘rtasidagi 
uyg‘unlik biznes faoliyatining samaradorligini sezilarli darajada oshiradi.

Ikkinchidan, ekonometrik tahlil natijalari ayollar tadbirkorligi rivojlanishiga moliyaviy resurslardan 
foydalanish imkoniyati, tadbirkorlik bo‘yicha bilim va ko‘nikmalar, davlat tomonidan ko‘rsatilayotgan qo‘llab-
quvvatlash hamda raqamli texnologiyalarni qo‘llash eng katta ta’sir ko‘rsatishini tasdiqladi. Modelning statistik 
ko‘rsatkichlari tanlangan omillarning ishonchliligini ko‘rsatdi.

Uchinchidan, hududlarning iqtisodiy salohiyati bir xil emasligi sababli ayollar tadbirkorligini qo‘llab-
quvvatlashda differensial yondashuv zarur. Muallif tomonidan taklif etilgan A–B–V zonalari modeli resurslarni 
hududlarning ehtiyojiga mos ravishda taqsimlash imkonini beradi.

To‘rtinchidan, ishlab chiqilgan E–B–M klassifikatsiya modeli ayollar tadbirkorligini aniqlashning amaldagi 
yondashuvini takomillashtirish imkonini beradi. Mazkur model norasmiy faoliyat yuritayotgan, biroq biznesni 
amalda ayollar boshqarayotgan subyektlarni ham qo‘llab-quvvatlash tizimiga jalb qilishga xizmat qiladi.

Beshinchidan, ayollar tadbirkorligi ekotizimini shakllantirishda ATIM va WEFP modellarini integratsiyalashgan 
holda joriy etish davlat xizmatlari, moliyaviy resurslar va biznes infratuzilmasidan foydalanish samaradorligini 
oshiradi.

Tadqiqot natijalariga tayangan holda quyidagi amaliy tavsiyalar ishlab chiqildi:
• qishloq hududlarida ayol tadbirkorlar uchun garovsiz kreditlash mexanizmlarini kengaytirish; 

• hududiy ehtiyojlardan kelib chiqib, differensial qo‘llab-quvvatlash dasturlarini joriy etish; 
• ayollar tadbirkorligi bo‘yicha mentorlik hamda biznesni tashkil etish va rivojlantirishga ko‘maklashish 
xizmatlarini kengaytirish; 
• raqamli platformalar orqali davlat xizmatlaridan foydalanish imkoniyatlarini kengaytirish; 
• E–B–M klassifikatsiya modelini rasmiy statistik kuzatuv tizimiga bosqichma-bosqich joriy etish; 
• ATIM va WEFP platformalarini amaliyotga tatbiq etish orqali ayollar tadbirkorligi ekotizimini mustahkamlash.

2024.

Umuman olganda, tadqiqot natijalari O‘zbekistonning qishloq hududlarida ayollar tadbirkorligini rivojlantirish 
siyosatini takomillashtirish uchun ilmiy asoslangan tavsiyalarni shakllantiradi hamda ushbu yo‘nalishda olib 
boriladigan keyingi ilmiy izlanishlar uchun metodologik asos bo‘lib xizmat qiladi.

